
Paasissutissanik qarasaasiatigut suliarinnittarfinnik angisuunik Kalaallit Nunaannut 

inissiinissaq nunani tamalaani ingerlatseqatigiiffinnut pilerinartunngortinniarlugu 

naalakkersuinikkut suliniutinik sunik aallartitsisoqarsinnaanera pillugu 

nassuiaasioqqullugit Naalakkersuisut peqqunneqarnissaannik Inatsisartut 

aalajangiiffigisassaattut siunnersuut. Nassuiaat 1. januar 2027-utinnagu Inatsisartunut 

agguaanneqassaaq. 

(Inatsisartunut ilaasortaq Jørgen Rosbach, Demokraatit) 

 

 

Siullermeerneqarnera 

Siulittaasoq qujanaq. Aamma Naleqqamiit Inatsisartut aalajangiiffigisassaattut 

siunnersuuteqartumut, Jørgen Rosbach, Demokraatit, qutsavigaarput. Naleqqamiit 

takorluugaqarneq, anguniagaqarneq, vision-it, pingaaruteqartilluinnarpagut. 

 

Nunatsinni aningaasarsiutigisinnaasagut, isertitaqarfigisinnaasagut, inuussutissarsiutit 

piukkunnaatillit periarfissinissai pingaaruteqartippagut. 

Siunnersuummilu uani sammineqartoq soqutiginartorujussuuvoq, ujartorneqartorlu 

tunngaviusumik paasisinnaakutsoorparput. 

 

Nunarput paasissutissanik qarasaasiatigut katersiviinnik angisuunik pilersitsiffissatut 

pilerinartunngortinneqarsinnaavoq, nunatsinnullu aningaasarsiutigisinnaasussatut 

piukkunnaateqarluinnarsinnaavoq.  

 

Nunatsinni teknikkikkut ineriartornermut ilaalernissarput pingaaruteqarpoq, 

takuneqarsinnaareeramimmi teknikkikkut ineriartorneq nunani allani inerisaanermut 

nutaaliornermullu maligassiuisuusuni nunattut siuariartornerannut pitsaaqutaasartoq. 

Aningaasaqarnikkut ineriartortitsineq nunarput pisariaqartippaa.  

 

Aningaasaleerusuttullu nunanit allaniit pilerisaartariaqarpagut aningaasaqarnikkut 

ineriartortitsissagutta. Kalaaleqatigut qarasaasiatigut paasissutissanik katersiviinut 

tunngasunut piginnaasai annertusartariaqarpagut. Ilumoorami, siunissaq ungasinnerusoq 

qivialaasagutsigu, qarasaasiatigut paasissutissanik katersiviit nunatsinni 

inissilluarsinneqarunik suliffissanik pilersitsisinnaagatta inuussutissarsiutinullu periarfissanik 

pilersitsilluta illoqarfinni aammalu nunaqarfinni.  

Naleqqamiit aamma pingaaruteqartipparput namminersortut, kalaallit, 

inuussutissarsiornermi ineriartorneq siuttuufigissagaat – pisortaanngitsut. 

Inuussutissarsiornermi ineriartorneq namminersortut siuttuuffigissagaat 

pingaaruteqarluinnarpoq, taannalu Naleqqami ersarissumik oqaatigisarparput. 

Pisortallu pigisai SOV-tut inissinniarpagut. SOV-tassaapput, Selvstændig Offentlig 

Virksomhed. 

 

Qarasaasiatigut paasissutissanik katersiviit ukiorpassuarni oqaluuserineqarnikuupput. 

Nunatsinni inuussutissarsiutitut inisinneqarsinnaanissaannut periarfissinnissaannullu aporfiit 

peertariaqarpagut. Minnerpaamik inatsisiliornermi amigaatit imalunniit 

ajornartorsiutaasinnaasut aaqqittariaqarput, akileraartarnermut siunertamut tulluanngitsut 

aaqqittariaqarput, kiisalu ilinniartitaanermut tunngasut aamma aaqqittariaqarput. Tamakkua 

tamaavimmik iliuuseqarfigineqartariaqarput. 

 

Naalakkersuisut siunnersuut una itigartikkaat uggornaqaaq. Tupinnaq 

Naalakkersuisooqatigiit Demokraatit siunnersuutaannut itigartitsisut.  

 

Tassami, siunnersuumi pingaaruteqarluinnartut qaqinneqarput. Nunatsinni siunissami 

aningaasarsiutigisinnaasagut nutaat suusinnaasut eqqumaffigisariaqarpagut.  

Takorluukkat, anguniakkat, vision-it pingaaruteqarput.  

 

Aamma Naleqqamiit maluginiarparput siunnersuummi eqqaaneqartoq nunanit 

tamalaaneersunik paasissutissanik qarasaasiatigut katersiviit angisuunik pilersitsineq 

inuussutissarsiummik nutaamik pilersitseriaannaasoq. 

Nuanneq, nunat tamalaat eqqaaneqartut. Qinigaaffiini kingulliinimi takunikuugatsigu 

Danmarkimiit kisiinnangajak aningaasaliineq suleqatigiinnerlu ingerlanikuusoq. 

 

Nunat tamalaanniit suleqatigisaqassalluta Naleqqamiit 

pingaaruteqartilluinnartuaannarnikuuarput. Kiisami Danmarki immaqa 

qimalaarsinnaagutsigu nunat allat suleqatigilissallugillu. 

 

Siunissami Nunatsinni inuussutissarsiuutaasinnaasoq nutaaq Naleqqamiit isumaqarpugut 

pingaaruteqartoq. Taamaattumik nuannaarutigaarput Demokraatiniik taamatut 

siunnersuuteqartoqartoq.  

Pingaaruteqarpoq aamma taassallugu ingerlatseqatigiiffiit pillugit inatsit, suli Danmarki 

oqartussaaffigigaa akisussaaffigalugulu. Naleraq sulissutiginikuuaa oqartussaaffik taanna 

Nunarput tigussallugu. Ingerlatseqatigiiffiit pillugit inatsit nunatsinni oqartussaaffigilerutsigu 

inatsit nalimmassaruminarnerulissaaq nunatsinnullu tulluarsarsinnaanerulissavarput. 

Ingerlatseqatigiiffiit nunanit allaninngaanneersut nunatsinni aningaasaliissagunik Nunarput 

pilerinarsartariaqarparput aningaasaqarnikkut ineriartortikkusukkutsigu. 

Danmarkiminngaanniit aningaasaliissuineq massakkut ingerlaannaavippoq. Danmarkimullu 

pituttorniarsarineq malunnartigaluni. 

 

Nunatsinnut iluaqutaanerussaaq nunat assigiinngitsut amerlanerit nunatsinni 

inuussutissarsiornermut aningaasaliisinnaagunik. 

Taamaammat Naleqqamiit siunnersuut una tusaatissatut tigullu ataatsitimiititaliamut 

susassaqartumut ingerlateqqipparput.  

 

Neriullutalu ataatsimiititaliami qulaani taakkartukkagut anguniakkagullu sukumiisumik 

misissorneqarluarumaartut, ataatsimiititaliarlu sulilluarnissaannut kissaappagut.  

 

Qujanaq. 

 

 


